
મુંબઈને માર્ગે
૫૭
 





નથી કે ?”

“ના.”

“જો — છુપાવતી નહીં.”

“હો.”

આટલા પ્રશ્નો પૂછતાં સુધી તો એ બાઈનું મોઢું પોતાના ચોપડા ને રજિસ્ટરમાં હતું,
પણ રજિસ્ટરમાં વિગતો પૂરી લીધા પછી જ્યારે એણે અજવાળીના ચહેરા સામે આંખો
માંડી, ત્યારે એ લઠ્ઠ બાઈના હોઠ આપોઆપ મલક્યા, “તું ગામડાની છે ?”

“હા.”

“ગરાસણી છે ?”

“ના”

“છતાં આટલી બધી રૂપાળી છે તું ? તું ધંધો શો કરતી હતી ?”

“મજૂરી.”

“શાની ?”

“ખેતરની.”

“વાહ રે ! બસ ! ત્યારે તારું તો જલદી ઠેકાણું પડી જવાનું. કશી વાર નહીં
લાગવાની.”

“આ બાઈ આવા બોલ કેમ કાઢે છે ?” અજવાળી સંભ્રમમાં પડી : “આ બાઈ સ્ત્રી
હોવા છતાં મારા રૂપને કેમ વખાણવા લાગી છે ? આંહીં શું રૂપાળાંને જ રાખતાં હશે ?
રૂપાળાંને વિદ્યા ઝટપટ ચડતી હશે ?”

“ચાલ અંદર.”

અજવાળીને અંદરના ખંડમાં લઈ જતી એ લઠ્ઠ બાઈ શિખામણ દેતી હતી : “જોજે
બીજી બાઈઓ સાથે બોલવાચાલવાનું કે બેસવાઊઠવાનું બહુ ન રાખતી. કાંઈ મૂંઝવણ
હોય તો મારી પાસે આવજે. અહીં એવો નિયમ છે.”

અજવાળીને પોતાના ગામની નિશાળ સાંભરી. નિશાળ પાસેથી એ કોઈ કોઈ વાર
નીકળી હતી. ત્યાં કન્યાઓને ચુપચાપ બેસવાનું હતું. આ પણ નિશાળ જ છે ને ? એટલે
જ મને વાતો કરવાની ના પાડતાં હશે.

અંદર જતાં જતાં જ સામે એક બાઈ મળી. એણે એ લઠ્ઠ બાઈને કાનમાં કહ્યું :
“ચાલો જોવું હોય તો : રોશન અને રમા ક્યારની બેઠી બેઠી ગુસપુસ ગુસપુસ કરે છે.
બંને એકબીજીને અડકીને બેઠી છે; વારે વારે હસે છે.”

એક લાંબા લાંબા ખંડમાં, જ્યાં બંને દીવાલો પર હારબંધ પેટીઓ ને પાથરણાં
ગોઠવાયાં હતાં, ત્યાં એક ખાલી જગ્યાએ અજવાળીને બેસવાનું કહીને એ લઠ્ઠ બાઈ દૂર
બીજા છેડાના ખૂણા પર ઊપડતે પગલે જઈ પહોંચી.

બે જુવાન સ્ત્રીઓ ત્યાં સાથે બેસીને વાર્તાલાપ કરતી હતી. એકની આંખો તાજી
રડેલી હતી. રડેલી મુખમુદ્રા એના રૂપમાં વધારો કરતી હતી. બીજી એને સાંત્વન આપતી
હતી તે એકાએક અટકી ગઈ. લઠ્ઠ બાઈએ તેમની સામે એક હાથ લાંબો કર્યો. એ હાથની
આંગળીએ બેઉને પોતપોતાનાં સ્થાન બતાવ્યાં. બેઉ જુદી પડીને બેસી ગઈ. બેઉની
આંખોમાં આવી કડકાઈ પ્રત્યે મૂંગો તિરસ્કાર સળગતો રહ્યો. પચાસ બાઈઓ પાંચ પાંચ
વર્ષનાં નાનાં છોકરાંની પેઠે પલાંઠો ભીડીને બેસી ગઈ.

